З А П И С Н И К

од продолжението на третата седница на Советот на Општина Богданци, 

одржана на 25.06.2013 година


Седницата се одржа во салата на Советот на Општина Богданци, со почеток во 17.00 часот.

На седницата присуствуваа 11 (единаесет) члена на Советот на општина Богданци од вкупно 11 (единаесет), и тоа: Блаже Шапов - претседател, Душко Енџекчев, Ристо Киров,  Кристијан Тодоров, Никола Стратров, Ристо Енџекчев, Риса Бејкова, Стојан Воданов, Катерина Чрчева, Борис Ванчев и Сузана Мандалова .
 На седницата беше присутен  и Градоначалникот на општина Богданци, г-ца Анастасија Олумчева, Симона Савиќ од општинската администарција, како и претставници на инветиторот ВК ГЛИГОРОВ, Катица Ничевска, Верица и Натали Глигоров.
За записничар на седницата беше одредена Даринка Минова од општинската администрација.

Претседателот на Советот, откако констатира дека има кворум за работа и одлучување на Советот продолжението на третата седница и се премина на работа по точка 26 од дневниот ред.

Точка 26. Информација за моменталната состојба на објектот во изградба, кој се наоѓа на КП бр.10236 КО Богданци, од инвеститорот ДПТУ ВК ГЛИГОРОВ ДООЕЛ Богданци;
Претседателот отвори дискусија по доставената информација.
За збор се јави Душко Енџекчев кој забележа на тоа дека договорот побаран од негова страна е доставен на самото продолжение на седницата, но не и порано за да може да се консултира со стручни лица околу содржината на истиот, па од овие причини истакна дека не е подготвен за дискусија по оваа точка од дневниот ред.

Во врска со ова, претседателот на Советот одговори дека договорот е доста краток и јасен така што доволни се неколку минути за содржината во него да може да се разбере. 

Потоа збор зеде застапникот на инвеститорот, адвокат Катица Ничевска која објасни дека причина поради која таа присуствува на продолжението на третата седница е Информацијата која ја имаат сите советници, во која е објаснета состобата на објектот во изградба, кој се наоѓа на КП 10236 КО Богданци. Целта во оваа ситуација е да се доведе тој објект во завршна фаза, истиот да го добие својот конечен лик, да се вработат нови луѓе а уште побитно од се е да се привлечат нови странски инвеститори.

Имајќи ги во предвид ова, Инвеститорот бара оваа Информација сериозно да биде разгледана, а посебно да се разгледа барањето во делот каде инвеститорот е заинтересиран за КП 10235. Рече дека добро познато е тоа што за објектот не постои имотен лист, така што во ниеден закон не постои правна основа овој објект се уште да постои, а од друга страна пак не исполнува никакви стандарди истиот да може да функционира. На истата катастарска парцела инвеститорот поседува објект – перална кој го доби по пат на легализација. Пречка на инвеститорот е и немањето на простор за паркирање. Од друга страна, како следен поголем проблем со кој се соочува е и ситуацијата во врска со судскиот спор со ЈП „Комунална Чистота. Како инвеститор, Глигоров има побарано од претпријатието да му изготви проект за приклучување на објектот кон фекалната канализација, но во моментов тој изведен приклучок не е во функција. Единственото што го бара во врска со овој спор, е да се исправи дефектот и да се постапува согласно изработениот проект. Имајќи ги во предвид овие проблеми со кои се соочува, објасни дека инвеститорот размислува да се откаже од понатамошна работа. Истакна дека треба да се има во предвид тоа што ова не е само негова инвестиција и негов интерес, тоа е интерес за цело Богданци.
По ова излагање, збор зеде Градоначалникот кој истакна дека барањето на инвеститорот и условот кој го поставува е апсолутно неоснован. Од една страна, постои доволно простор од 2.5 метри за да се изведе фасадата на објектот, а од друга имаше и доволно време да се искористи јавната површина за да може да се реализира истата.

Застапникот објасни дека на два пати со Решение од општина Богданци имаше одобрено користење на јавна површина, но истата не му беше ослободена за да може инвеститорот да ја користи.

За збор се јави Претседателот на Советот кој како член на поранешниот состав на Советот во периодот кога се одлучуваше за оттуѓување на ресторанот истакна дека имаше доста укажувања од страна на советничката група од СДСМ . Имајќи во предвид дека се работи за објект кој се наоѓа во строгиот центар во Богданци, истите се залагале за тој објект да не се оттуѓува, но доколку се одлучи спротивното побарале добро да се размисли кому ќе се даде. Од друга страна укажа на тоа дека се добива впечаток за вршење на уцена од страна на инвеститорот, дека цел на овие укажувања е да се присвои просторот на КП 10235, кој воопшто не е пречка да се продолжи со изградба. Рече дека се согласува со тоа да се изнајде компромис, но истиот потребно е да не содржи уцени. 
За збор се јави и Стојан Воданов кој најпрво истакна дека го охрабрува инвеститорот да продолжи без проблеми со изградбата. Објасни дека оваа информација како таква е добредојдена за советот бидејќи како советници е добро да имаат сознанија во каква ситуција се наоѓа инвеститорот, но советот не може да се јави во улога на Суд и да се меша во односите помеѓу него и изведувачот. Она што ги мачи граѓаните на општината е зафаќањето на јавно-прометната површина, бидејќи тие истата не се во можност да ја користат. Ова меѓу другото затоа што струјат информации за поднесување на петиција за ослободување на истата. Како и да е, го поздрави инвеститорот и му даде поддршка за што е можно побрзо надминување на проблемите со кои се соочува.
Душко Енџекчев рече дека дел од неговата дискусија е во насока на дискусијата на советникот Стојан Воданов. Меѓу другото посочи на тоа дека во договорот никаде не стои тоа дека предмет на купопродажба е КП 10235, што значи дека во случајов или се работи за измама или пак за уцена на инвеститорот.

На она застапникот на инвеститорот одговори дека тој ниту тера инает ниту пак врши некаква уцена, туку дека на крајот од информацијата многу јасно стои што всушност бара инвеститорот.
За збор повторно се јави Стојан Воданов кој појасни дека она што Советниците ги интересира е тоа во што е закочена изградбата на објектот и дали советот може некако да помогне инвеститорот да ги реши своите проблеми. Најбитно од се е сите да бидат фокусирани на реализација на потпишаниот договор и изградба на објектот. Во прилог на ова, тој предложи да се донесе Заклучок со кој ќе се задолжат Инвеститорот и Градоначалникот да остварат средба за заедничко надминување на проблемите за работата да почне да се движи напред.
Во оваа насока одеа дискусиите и на советниците Риса Бејкова и Ристо Киров, па согласно истите се премина на донесување на Заклучок со кој ќе се задолжат Градоначалникот на општина Богданци, Инвеститорот Глигоров и претставник на ЈП „Комунална Чистота“ да остварат работна средба на која ќе се најде заедничко решение на проблемите со кои се соочува инветиторот.
Заклучокот се донесе со 10 (десет) Гласа „За“ и 1 (еден) Глас „Воздржан“ (Душко Енџекчев).

Точка 27. Предлог-Измени и дополнувања (ребаланс) на Буџетот на Општина Богданци за 2013 година;
Претседателот отвори дискусија по предложените измени и дополнувања (Ребаланс) на Буџетот на општина Богданци за 2013 година, а најпрво и даде збор на Симона Савиќ да даде образложение по истиот.

Збор зеде Симона Савиќ која образложи дека ребалансот на советниците е доставен претходно, така што за ова продолжение доплнување кај ребалансот има кај 3 програми и тоа: ДО – Градоначалник, ЕО- Општинска администрација и ЕА – Капитални трошоци на општината. Во врска со оваа точка додаде дека советниците имаат добиено и подетален извештај кој беше побаран да се достави дополнително од страна на Комисијата за финансирање, Буџет и ЛЕР. Објасни дека измените и дополнувањата се однесуваат на сите Буџети, односно на Основниот Буџетот, Буџетот на донации, Буџетот на самофинансирачки активности и Буџетот на дотации и Кредити. Кај основниот Буџет има намалување од речиси 2.5 милиони денари. Додаде дека кај овој Буџет има зголемување и намалување на разни ставки. Зголемување на основниот Буџет се јавува кај Советот и тоа од  2.500.000,00 на 3.400.000,00 денари, во кој износ се вкалкулирани исплатениот износ од 01.01.2013 до денес, неисплатените обврски за стариот совет и планот за исплата на советниците до 31.12.2013 година. Беше образложено дека намалување кај основниот Буџет има и во делот на општинската администрација бидејќи не се планирани нови вработувања или покачувања на платите. Објасни дека зголемување има кај ставка 464990 во кој износ се вкалкулирани надоместоците на општинската администрација и избирачките одбори во врска со ангажирањето околу локалните избори 2013 година. Кај програмата ДО има настанато нова ситуација која се однесува на налогот за извршување од страна на АД Млаз Богданци. Второто дополнување на Ребалансот  рече дека се однесува на долгот кој го има општината за електрична енергија, каде има зголемување во износ од 8.500.000,00 денари, но рече дека со спогодбата помеѓу ЕЛЕМ и Општина Богданци се планира до крајот на оваа година да се опфати заостанатиот неисплатен долг кон ЕЛЕМ. Потоа додаде дека дополнување кај ребалансот има и во делот на средствата потребни за дезинсекција, дезинфекција и дератизација. Образложи дека советниците добија и детален приказ на договорните обврски на општината, кои целосно не се исплатени, но ангажираните лица добија задолженија да достават Извештај до Градоначалникот за извршената работа на врз која основа ќе се врши исплата на овие обврски. Промени кај Буџетот рече дека се јавуваат кај програмите за просторно и урбанистичко планирање каде што има зголемување на износот. На крај сумираше дека ребалансот има една развојна компонента, така што оптинската администрација предлага истиот да биде усвоен со цел овие планирања до крај на 2013 година да бидат остварени.

Надополнувања на образложението бараше Ристо Енџекчев кој побара да се објаснат намалувањата на расходите.

Симона Савиќ објасни дека намалувања има кај расходите за патувања во земјата и во странство, кај расходите за нови вработувања, репрезентации, така што рече дека јасно може да се утврди дека во сите програми се скратени сите непотребни трошоци како што се  привремените вработувања, мобилните телефони, патувањата и сл.
За збор повторно се јави Ристо Енџекчев, кој побара во делот на обврските што се превземаат од ЕЛЕМ, да се прокнижат приходи кои се створени за наплата.  Додаде дека од спогодбата се гледа дека општината го превзема долгот од јавните установи кои ги основала општината.

Симона Савиќ на ова одговори дека спогодбата е склучена врз основа на наследен долг, така што во приходниот дел ќе има зголемување во делот на комуналиите. Вкупниот износ на ова зголемување рече дека изнесува 320.000 евра. Досега од општинската администрација тоа било книжено како долг.

Бидејќи никој друг не се јави за збор, се премина на гласање по Предлог – Измените и дополнувањата (Ребалансот) на општина Богданци за 2013 година. Ребаланост не беше усвоен бидејќи по него советниците се изјаснија со 5 (пет) Гласа „За“ (Ристо Енџекчев, Кристијан Тодоров, Душко Енџекчев, Катерина Чрчева и Стојан Воданов) и 6 (шест) Гласа „Воздржан“.


Ристо Енџекчев бараше образложение за неосвојувањето на Ребалансот на Буџетот.

Во врска со ова се јави и Стојан Воданов кој рече дека не може да си ја објасни интенцијата на Советниците со гласање „Возджрано“ да не ги усвојуваат ваквите точки. Доколку во иднина не се усвои и Буџетот на општина Богданци за 2014 година, укажа на тоа дека ќе се доведат во ситуација да се распишат нови избори за членови на Совет.


Никола Стратров објасни дека не може администрацијата сега да дознава за доспеаните обврски од претходните години.


Кристијан Тодоров ја напушти Седницата.


Душко Енџкчев рече дека имајќи го во предвид тоа дека ребалансот не се усвои, а за да може општината да функционира потребно е советничката група од СДСМ, посебно членовите на Комисијата за финансирање Буџет и ЛЕР, да учествуваат во изготвувањето на овие точки.

На крај за збор се јави и Катерина Чрчева која констатира дека ова веќе станува политички проблем, и дека не може да си објасни зошто сите овие интенции на Градоначалникот да инвестира во проекти се попречени. Заклучи дека цел и на двете советнички групи е да даваат свој придонес кој носи развој на општина Богданци.


Со ова излагање дискусиите околу 27-та точка од дневниот ред беа завршени.


Точка 28.Советнички прашања.


Претседателот отвори дискусија и им укажа на советниците дека секој советник има право да постави најмногу по две прашања.

За збор се јави Стојан Воданов кој праша дали општината планира да учествува во проекти на рурален развој.


Градоначалникот одговори дека општината ќе учествува во два такви проекти доколку добие поддршка од Советот.


За збор се јави и Душко Енџекчев кој побара во писмена, електронска форма да се достави аналитички приказ на побарувањата кои ги има општината.


Потоа Претседателот го праша Градоначалникот во врска со реализацијата на Заклучокот донесен од страна на Советот по барањето на Златановски Цветко од Богданци.


Градоначалникот одговори дека поради тековни обврски оваа обврска се уште не е завршена но дека тоа ќе се реализира во најкратко време.


На крај за збор се јави и советничката Риса Бејкова која побара информација во врска со времето на исплаќање на советничките паушали.


Градоначалникот, Анастасија Олумчева одговори дека ќе направи напори за континуирана исплата, се разбира, во зависност од финансиските можности на општината.

Бидејќи немаше повеќе советнички прашања, дневниот ред беше исцрпен и Претседателот ја затвори седницата.
Број 07-1072/27                                                                                Претседател
Од 25.06.2013 год.                                                        на Советот на општина Богданци

Богданци                                                                                       Блаже Шапов

